RELACION
PËR

PROJEKT LIGJIN

[bookmark: _Hlk189123624]“PËR
PËRCAKTIMIN E KËRKESAVE PËR PROJEKTIMIN EKOLOGJIK TË PRODUKTEVE ME NDIKIM NË ENERGJII”[footnoteRef:1] [1:  Ky ligj është përafruar me Direktivën (BE) 2009/125 të Parlamentit Evropian dhe Këshillit, datë 21 Tetor 2009, “Për përcaktimin e kërkesave për projektimin ekologjik të produkteve me ndikim në energji”] 


 
	
I. QËLLIMI I PROJEKT LIGJIT DHE OBJEKTIVAT QË SYNOHEN TË ARRIHEN
[bookmark: _Hlk208922546]
Ky projektligj ka për qëllim përcaktimin e një kuadri të përgjithshëm ligjor për vendosjen e kërkesave të projektimit ekologjik për produktet me ndikim në energji, të vendosura në treg ose të vëna në shërbim, me objektivat:
	(a)
	përmirësimin e qëndrueshmërisë mjedisore të produkteve.

	(b)
	zvogëlimin e gjurmës së karbonit gjatë ciklit të tyre jetësor.

	(c)
	garantimin e lëvizjes së lirë të këtyre produkteve brenda tregut të brendshëm​.

	(ç)
	mbështetja e tranzicionit drejt një ekonomie rrethore dhe me zero neto emetime.



II. VLERËSIMI I PROJEKT LIGJIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE 

Ky projekt ligj është në përputhje me Programin Analitik të Akteve për vitin 2025 si dhe me “Plani Kombëtar për Integrimin Evropian (PKIE 2024-2026)”.

III.	ARGUMENTIMI I PROJEKT LIGJIT ME PËRPARËSITË, PROBLEMATIKAT DHE EFEKTET E PRITSHME

Ky projektligj paraqet disa përparësi të rëndësishme në kontekstin e zhvillimit të qëndrueshëm dhe të përafrimit me legjislacionin e Bashkimit Evropian:

 Përparësitë
· [bookmark: _Hlk208922625]Përafrimi me legjislacionin e BE-së:
· Projektligji transpozon plotësisht Direktivën 2009/125/EC për krijimin e kuadrit për projektimin ekologjik të produkteve që lidhen me energjinë;
· Projektligji është në përputhje me Rregulloren (BE) 2024/1781, veçanërisht për sa i përket pasaportës digjitale të produktit, klasifikimit të performancës dhe zbatimit të kërkesave teknike sipas metodologjive të harmonizuara.
· Zvogëlimi i ndikimit mjedisor të produkteve: Kërkesat për projektimin ekologjik synojnë uljen e konsumit të energjisë dhe emetimeve të gazeve serrë përgjatë gjithë ciklit të jetës së produktit.
· Nxitja e inovacionit dhe prodhimit të gjelbër: Vendosja e standardeve mjedisore për produktet inkurajon prodhuesit të zhvillojnë teknologji më efiçente dhe më të qëndrueshme.
· Përmirësimi i informimit të konsumatorit: Me anë të pasaportës digjitale të produktit dhe etiketimit, konsumatori do të jetë më i informuar për ndikimin mjedisor dhe cilësinë e produkteve që blen.


Problematikat
· Mungesa e standardeve të detyrueshme për projektimin ekologjik: Aktualisht në Shqipëri mungon një mekanizëm i integruar që detyron produktet me ndikim në energji të përmbushin kritere mjedisore para hedhjes në treg.
· Informim i pamjaftueshëm i konsumatorëve: Deri tani, përdoruesit nuk kanë pasur akses të plotë dhe të strukturuar në informacionin mbi ndikimin mjedisor të produkteve.
· Mbikëqyrje jo e standardizuar e tregut: Projektligji vendos procedura të qarta për vlerësimin e konformitetit dhe kontrollin e tregut përmes dokumentacionit teknik dhe pasaportës digjitale.
· Barriera në tregun e brendshëm: Mungesa e harmonizimit me legjislacionin e BE-së ka krijuar pengesa për lëvizjen e lirë të mallrave dhe eksportin e produkteve shqiptare në tregjet evropiane.


Efektet e Pritshme:
· Ulje të konsumit të energjisë nga produktet me ndikim në energji në përdorim në sektorin rezidencial dhe industrial.
· Reduktim të ndjeshëm të ndotjes dhe emetimeve të gazeve serrë, duke kontribuar në objektivat klimatikë të vendit.
· Rritje të ndërgjegjësimit publik dhe të kapaciteteve teknike për menaxhimin e produkteve sipas standardeve të qëndrueshme.
· Forcim i kapaciteteve institucionale për mbikëqyrjen e tregut dhe ndjekjen e kërkesave për standarde të qëndrueshme;
· Lehtësim i tregtisë ndërkombëtare dhe rritje e konkurrencës.


IV.	VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

· Në përputhje me Kushtetutën e Republikës së Shqipërisë;
· I harmonizuar me ligjet ekzistuese për tregtinë, mbikëqyrjen e tregut, mbrojtjen e mjedisit, dhe menaxhimin e mbetjeve;
· Në përputhje me Direktivën 2009/125/EC dhe Rregulloren (BE) 2024/1781, që përbëjnë bazën ligjore për projektimin ekologjik në BE.

V.	VLERËSIMI I SHKALLES SË PËRAFRIMIT ME ACQUIS COMMUNITAIRE 

Ky projektligj është hartuar në kuadër të angazhimeve të Shqipërisë për transpozimin e legjislacionit të Bashkimit Evropian, si pjesë e prioriteteve të Agjendës së Reformës dhe të Planit Kombëtar për Integrimin Evropian.

Fillimisht, në kuadër të këtyre angazhimeve, ishte parashikuar transpozimi i Direktivës 2009/125/EC për projektimin ekologjik të produkteve që lidhen me energjinë. Megjithatë, Direktiva 2009/125/EC është tashmë shfuqizuar nga Bashkimi Evropian dhe është zëvendësuar me Rregulloren (BE) 2024/1781, e cila ka hyrë në fuqi më 9 korrik 2024.

Duke marrë parasysh këtë zhvillim të fundit në acquis, gjatë procesit të hartimit të projektligjit:
· Janë transpozuar dispozitat nga Direktiva 2009/125/EC, të cilat kanë një vazhdimësi ose koherencë të drejtpërdrejtë me përmbajtjen e Rregullores 2024/1781;
· Janë përfshirë gjithashtu dispozita të reja nga Rregullorja 2024/1781, që ndonëse tejkalojnë direktivën e mëparshme, janë të zbatueshme dhe të përshtatshme për produktet me ndikim në energji, që janë objekt i këtij ligji;
· Janë shmangur pjesët e rregullores që u referohen produkteve të tjera jashtë fushës së këtij projektligji, me qëllim ruajtjen e proporcionalitetit dhe saktësisë legjislative.

Në këtë mënyrë, projektligji:
· Siguron transpozim të pjesshëm material dhe funksional të Direktivës 2009/125/EC;
· Siguron gjithashtu harmonizim të përzgjedhur me Rregulloren (BE) 2024/1781, për ato dispozita që lidhen ekskluzivisht me produktet me ndikim në energji.

Ky kombinim i transpozimit siguron vazhdimësinë me planifikimin fillestar dhe në të njëjtën kohë modernizon bazën ligjore kombëtare në përputhje me zhvillimet më të fundit të legjislacionit të BE-së.


VI.	PËRMBLEDHJE SHPJEGUESE E PËRMBAJTJES SË PROJEKT LIGJIT 

Projektligji “Për përcaktimin e kërkesave për projektimin ekologjik të produkteve me ndikim në energji” ka për qëllim krijimin e një kuadri të përgjithshëm ligjor për të vendosur kërkesa minimale mjedisore ndaj produkteve që konsumojnë energji, gjatë gjithë ciklit të tyre jetësor, në përputhje me standardet evropiane të dizajnit të qëndrueshëm.
Ky projektligj përafron në mënyrë të plotë Direktivën 2009/125/EC të BE-së dhe vendos bazat për hartimin dhe zbatimin e akteve nënligjore sektoriale për secilën kategori produktesh, në mënyrë që ato të jenë të pranueshme për tregun e brendshëm dhe atë të BE-së.
1. Objektivi dhe fusha e zbatimit (nenet 1–2)
· Përcaktohen qëllimet kryesore: rritja e qëndrueshmërisë mjedisore të produkteve, reduktimi i ndikimeve negative mjedisore dhe garantimi i lëvizjes së lirë të produkteve në treg.
· Ligji zbatohet për çdo produkt që ka ndikim të drejtpërdrejtë ose të tërthortë në konsumin e energjisë, përjashtuar automjetet dhe produkte të tjerë specifikë.
2. Termat dhe përkufizimet (neni 3)
· Jepet një listë e gjerë e përkufizimeve, duke përfshirë “projektim ekologjik”, “cikli i jetës”, “performanca mjedisore”, “pasaporta digjitale e produktit”, “klasë performance”, etj., që përdoren në të gjithë aktin.
3. Rregullat për vendosjen në treg (nenet 4–6)
· Produktet mund të vendosen në treg vetëm nëse përmbushin kërkesat e projektimit ekologjik dhe janë të pajisura me markën CE.
· Parashikohen dispozita për deklaratën e konformitetit dhe ndalimin e shenjave të tjera që mund të çorientojnë konsumatorin.
4. Vlerësimi i konformitetit dhe kontrolli i tregut (nenet 7–9)
· Vendosen detyrime për prodhuesit dhe autoritetet për të vërtetuar pajtueshmërinë e produkteve me kërkesat ligjore përmes procedurave teknike dhe dokumentacionit përkatës.
5. Informimi i konsumatorëve dhe pasaporta digjitale (neni 10, 25–26)
· Kërkohet që çdo produkt të shoqërohet me informacion të plotë për përdorimin, mirëmbajtjen, riciklimin dhe trajtimin në fund të jetës.
· Pasaporta digjitale siguron transparencë për parametrat ekologjikë dhe tekniko-funksionalë të produktit dhe është e aksesueshme në mënyrë elektronike.
6. Detyrimet e operatorëve ekonomikë (nenet 11–20)
· Vendosen detyrime të detajuara për prodhuesit, importuesit, shpërndarësit, tregtarët dhe ofruesit e shërbimeve të magazinimit dhe paketimit.
· Secili aktor duhet të garantojë që produktet të përputhen me kërkesat mjedisore dhe të jenë të identifikueshme, të shoqëruara me udhëzime dhe dokumentacion të plotë.
7. Rregullimi i kërkesave për produktet dhe aktet nënligjore (neni 24)
· Kërkesat specifike të projektimit ekologjik do të përcaktohen me vendim të Këshillit të Ministrave për secilin grup produktesh.
· Përcaktohen kriteret për përzgjedhjen e produkteve dhe kufizimet që duhen respektuar për të ruajtur proporcionalitetin dhe përballueshmërinë.
8. Masat për NVM-të dhe aspektet horizontale (neni 22, 21, 18–20)
· Projektligji parashikon asistencë teknike dhe materiale ndihmëse për ndërmarrjet e vogla dhe të mesme për të zbatuar kërkesat e reja.
· Parashikohen masa për monitorim, raportim dhe mbledhje të të dhënave gjatë përdorimit të produkteve.

VII.	INSTITUCIONET DHE ORGANET QË NGARKOHEN PËR ZBATIMIN E PROJEKT LIGJIT

Për zbatimin e këtij projektligji ngarkohen:
· Ministria përgjegjëse për ekonominë.
· Këshilli i Ministrave.
· Struktura përgjegjëse për mbikëqyrjen e tregut.
· Operatorët ekonomikë.

VIII.	PERSONAT DHE INSTITUCIONET QË KANË KONTRIBUAR NË HARTIMIN E PROJEKTLIGJI 

Projekt vendimi është përgatitur nga Drejtoria e Politikave dhe Strategjive te Zhvillimit te Industrisë dhe Energjisë në Ministrinë e Infrastrukturës dhe Energjisë. 

IX.	RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ky akt nuk sjell shpenzime nga buxheti i shtetit. 

Të ardhurat nga masat administrative për zbatimin e tij derdhen në buxhetin e shtetit.

ZËVENDËSKRYEMINISTËR
                                                                                                                  
                                                                                                   DHE

                                                                                             MINISTËR
                                                                                                 


                                                                                     Belinda Ballukuonfirmoi:    Znj. V.Haxhia 

